
Тукай һәм Хәсәниләр

Мөхтәрәмә Зәйнәп ханым!
8 нче санга бар кадәремне җибәрдем. Беренче корректорын үземә күрсәтсәгез икән. Аннан соң шушы язылган микъдар шигырьнең һәммәсе бер номерга кереп бетсә иде. Шулай булганда, ул шактый көч булырлык. Хәер, "Толстой сузләре"нең бер-икесен цензор бозар кеби си​зәм. Ул  вакыт һәммәсенең басылуы мәҗбүри үк булыр.
Г.Тукаев. 
1913 ел, 28 март.
Бу Габдулла Тукайның Клячкин ши​фаханәсеннән, 1912-1918 елларда Ка​занда чыккан "Аң" исемле әдәби-иҗтимагый журналның секретаре Зәйнәп Хә​сәниягә язган хаты. Хат Тукай томнары​на кертелгән. Шушы ук журналның нәшир-редакторы булып Зәйнәп Хәсәния​нең ире Әхмәтгәрәй Хәсәни (1883-1933) торган. Әдәбият сөючеләр Хәсәниләр ту​рында белсәләр дә, Зәйнәп Хәсәниянең Түбән Көек авылы белән бәйләнеше бар​лыгын белми торганнардыр.
Зәйнәп Хәсәния 1887 елның 25 нче сентябрендә Казан шәһәрендә сәүдәгәр гаиләсендә туа. Әтисе Ногман Габделкәримов (1840-1918) хәзерге Әтнә районы Түбән Көек авылында туып, аннары Ка​занга китеп, беренче гильдия сәүдәгәр булган күренекле кеше. Әнисе Рәбига, икенче гильдия сәүдәгәр Мөхәммәтсафа Галикәев (1822-1890) кызы. Галикәев чыгышы белән Арча районы Мәмсә авы​лыннан. Галикәевләр нәселе, Казанда, йогынтылы, күренекле, бик күп игелекле эшләр башкарган нәсел. Кави Нәҗми тикмәгә генә үзенең "Язгы җилләр" романының прологын шушы Галикәевләр нәселеннән башлап китми.
Зәйнәп Габделкәримова Казанның хәзерге Нариманов урамында урнашкан 96 нчы йортта тора. Бу ике катлы 20x25 метр зурлыгындагы таш йорт хәзер мәк​тәп хезмәтен үти. Бер үк вакытта архи​тектура һәйкәле дә булып тора. Шушы йортка каршы гына Зәңгәр мәчет урнаш​кан.
Зәйнәпнең әтисе Ногман хаҗи бик тә кешелекле, акыллы, ярдәмчел, белемгә омтылышлы кеше була. Шушы сыйфат​ларны ул балаларыңда да тәрбияләргә тырышкан. Зәйнәпнең өч сеңлесе, ике энесе була. Гаиләгә күп төрле газета-журналлар килә. Балалар шушы газета-журналларны әтиләренә кычкырып укый торган булалар. Зәйнәп ук.ырга-язарга Зәңгәр мәчет янында гына яшәүче Сабир хәзрәт хатыны Шәмсемахруй абыстайдан өйрәнә.
Уналты яшендә Әхмәтгәрәй Хәсәнигә кияүгә чыга. Әхмәтгәрәйнең әтисе Сибгать Арча районы Иске Ашыт авы​лыннан. Туйны бик зурлап үткәрәләр. Әхмәтгәрәй, хатыны Зәйнәпне, Мария Павловна Унжина исемле укытучы яллап русча укыта. Әхмәтгәрәй белән Зәйнәп, хәзерге Тукай һәм Татарстан урамнары кисешкән урында, Габдулла Тукай яшә​гән "Болгар" кунакханәсеннән ерак бул​маган ике катлы зур агач йортта яшәгән​нәр. Хәзер инде бу йорт юк. Габдулла Тукай Хәсәниләр йортына даими килеп йөргән, алар белән аралашкан, алар бе​лән дус булган. Хәсәниләр белән Ногман хаҗи гаиләләренең элемтәләре, Әхмәт​гәрәйнең энесе Барыйның Зәйнәпнең сеңлесе Гайшәгә өйләнүеннән соң тагын да ныгый.
1910 еллар тирәсендә Ногман Габделкәримов туган авылы Түбән Көектә ирләр һәм хатын-кызлар мәдрәсәләре салдыра. Мәдрәсәдә укучыларны уку-язу әсбаплары белән тәэмин итә. Мохтаҗ ба​лаларга кием өләшә. Мәдрәсәгә укытучы​лар билгеләтә. Революция чорларында шушы мәктәп–мәдрәсәдә Габдулла Тукай​ның Каенсардагы яраткан апасы Саҗидәнең кызлары Мәсрурә һәм Өммехани да укыталар. Ногман хаҗи мәдрәсәгә матди ярдәм итсә, ә кызы Зәйнәп мәдрсәгә укыту-тәрбия эшләренә ярдәм итә. "Зәйнәп Хәсәния мәдрәсәдә безне укы​та, язган дәфтәрләрне карый иде. Бер кайтуында барыбызга да кәләпүш бүләк итте", — дип сөйли торган иде шул еллар​да мәдрәсәдә укыган Галимҗан Фазылҗанов (1902-1996).
Ногман байның (Түбән Көектә аны шулай диләр) туган авылында йорты бул​ган. Җәй көннәрендә барлык гаиләсе бе​лән шушы йортка кайтып торганнар. Зәйнәп Габделкәримова балалык елларының иң күңелле, иң истәлекле вакыт​ларын шушы авылда үткәргән. Гомере​нең соңгы көненә кадәр ул Түбән Көек белән элемтәсен өзми, әтисенең туган авылына кайтып тора.
Әхмәтгәрәй белән Зәйнәп Хәсәниләрнең гаиләсендә биш бала була. Олы уллары Әхмәтгали 1904 елда туа. Су​гышка кадәр Казан төзүче-инженерлар институтын бетерә. Мәскәүгә эшкә бил​геләнә. Шунда урыс кызы Ольгага өйлә​нә, Рөстәм исемле уллары туа. Әхмәтга​ли Бөек Ватан сугышында хәбәрсез юга​ла. Сугыш вакытында хатыны белән улы Актаныш якларына кайта. Рөстәм 8-9 яшьләрендә дифтериядән үлә.
Кызлары Әминә 1906 елда туа. Ка​занда юридик институт тәмамлый, юрист. Казанда, Үзбәкстанның Коканд шәһәрендә адвокат булып эшли. Әминә​нең ике кызы да кечкенә вакытта үлеп китәләр. Үзе сугыш вакытында, 1943 ел​ны үлә. Кокандта күмелә.
Өченче балалары Суфия бала вакыт​та үлеп китә. Улы Рәфкать (1910-1942) мәктәпне алтын медальгә бетерә. Мәс​кәүгә укырга керергә барган җирдә авырта башлый. Шушы авыруларыннан үлеп китә.
1913 елда туган төпчек уллары Чыңгыз Казан университетын бетерә. Физик. Ул Мәскәүдә, Тиксида поляр станциядә эшли. 1951 елда йөрәк авыртуы талантлы галимне бу дөньядан алып китә. Хатыны Анна, балалары юк.
Революциягә кадәр татар милләте​нең үсеше өчен янып-көеп йөргән Хәсәниләргә революциядән соңгы еллар фаҗигага әйләнә. Әхмәтгәрәйгә Казанда торырга рөхсәт ителми. Ул шәхес культы корбаны була. Хатыны Зәйнәпнең төпле торыр урыны да булмый. Төпчек улы Чыңгыз да үлгәч, Зәйнәп Хәсәния ялгыз кала. Менә аның шушы ялгызлыктан язган шигырь юллары.

Бөдрә урманнарга кәккүк килер,
Кәккүк җырлар, моңаер,
Минем да, кәккүк кебек ялгыз башым
Кемгә сыкрар, кемгә елмаер. 

Үзем елыйм, үзем җырлыйм,
Үзем бөрлегән өзәм.
Баласыз яшәү бик авыр
Шулай да үзем түзәм. 

Истәлек өчен язам бу язуны
Безне кемнәр истә тотар.
Белүче бетә, бу соң язуны
Кемнәр укыр бездән соң.


       Ире Әхмәтгәрәй Хәсәни гаепсез дип табылгач, Зәйнәп Хәсәниягә Зәңгәр мәчеттән фатир бирәләр. Гомеренең соңгы минутларына кадәр бер үзе шушында яши. Бүлмәдә бай китапханә була. Шушы бүлмәдә ул үзенең чордашлары белән оч​раша. 1967 елның 7 нче мартында вафат була. Кабере Яңа Бистә зиратында.
Бу язмада Хәсәниләрнең шәхси тор​мышына күбрәк игътибар бирелде. Әмма "Аң" журналы, Тукай белән Хәсәни​ләр арасындагы элемтәләрне ныклап өй​рәнәсе бар әле.
Габдуллаҗан Нигъмәтҗанов,

төбәк белгече.
